
2-3531
ᒥᓂᔅᑕ ᑕᓐᑭᓐ ᓇᓗᓇᐃᖅᓯᔪᖅ ᓯᕗᓪᓕᖅᐹᒥᒃ ᓇᓕᐅᑎᓂᖓᓂᒃ ᒪᒥᐊᓐᓂᐊᓂᕆᔭᐅᓚᐅᖅᑐᒥᒃ 1950−ᖏᓐᓂ ᓄᒃᑎᖅᑕᐅᓚᐅᖅᓯᒪᔪᓄᑦ ᐃᓄᐃᑦ ᐃᓚᒌᖕᓄᑦ ᖁᑦᑎᒃᑐᕐᒥᐅᑕᓄᑦ
ᐋᑐᕚ, ᐋᓐᑎᐅᕆᔪ (ᐋᒐᓯ 18, 2011) –ᓂᕈᐊᖅᑕᐅᓯᒪᔪᖅ ᔮᓐ ᑕᓐᑭᓐ, ᒥᓂᔅᑕᐅᔪᖅ ᓄᓇᖃᖄᖅᑐᓕᕆᓂᕐᒧᑦ ᑲᓇᑕᒥ, ᐅᓪᓗᒥ ᓴᕿᑦᑎᖃᐅᔪᖅ ᐅᖃᐅᓯᒃᓴᓕᐊᒥᓂᒃ ᐅᑯᓂᖓ: 
“ᐋᒐᓯ 18, 2011, ᑎᑭᓐᓂᖓ ᓇᓪᓕᐅᓐᓂᖅᓯᐅᕐᓂᐅᔪᖅ ᒐᕙᒪᒋᔭᑦᑕ ᒪᒥᐊᓐᓂᕆᓚᐅᖅᑕᖓᓂᒃ ᓄᒃᑎᖅᑕᐅᓚᐅᖅᓯᒪᓂᖏᓐᓄᑦ ᐃᓄᐃᑦ ᐃᓚᒌᒃᑐᑦ ᐃᓄᒃᔪᐊᒥᒃ ᒥᑦᑎᒪᑕᓕᖕᒧᑦ, ᐊᐅᓱᐃᑦᑐᖅᒧᑦ, ᖃᐅᓱᐃᑦᑐᕐᒧᓪᓗ 1950−ᖏᓐᓂᒃ, ᐊᒻᒪᓗ ᐊᒃᓱᕈᕐᓇᖅᑐᒃᑯᖅᑎᑕᐅᓯᒪᓂᕕᓂᖏᓐᓄᑦ ᔭᒐᐃᓯᒪᓂᖏᓄᓪᓗ ᐊᒃᓱᕈᕐᓇᖅᑐᒃᑰᕐᓂᖏᓐᓂᒃ. 
ᒪᒥᐊᓐᓂᐅᔪᖅ ᐱᒻᒪᕆᐊᓗᓚᐅᖅᑐᖅ ᑐᕌᖓᕙᓪᓕᐊᓂᕐᒧᑦ ᒪᒥᓴᖅᐸᓪᓕᐊᔪᓐᓇᕐᓂᕐᒧᑦ ᑕᐃᒃᑯᓇᓂ ᐊᒃᑐᖅᑕᐅᓯᒪᔪᓂ ᓄᒃᑎᖅᑕᐅᓚᐅᖅᑐᓄᑦ. ᑕᐃᒪᓕ ᓯᕗᒻᒧᐊᒃᐸᓪᓕᐊᓂᑦᑎᓐᓂ, ᐱᒻᒪᕆᐅᕗᖅ ᑲᔪᓰᓐᓇᕆᐊᖃᕐᓂᕗᑦ ᐃᖃᐅᒪᓂᖅ ᐊᒻᒪᓗ ᐃᓕᑕᖅᓯᓯᒪᓂᖅ ᑕᐃᔅᓯᒪᓂᓂᑕᕐᓂᒃ ᐊᑐᖅᑕᐅᓂᑰᔪᓂᒃ. ᐅᓪᓗᒥ ᓇᓪᓕᐅᑎᓂᖓ ᐱᕕᒃᓴᐅᓕᕆᕗᖅ ᐃᖃᐅᒪᔭᐅᓂᖏᓐᓄᑦ ᐊᒃᓱᕈᕐᓇᖅᑐᒃᑰᖅᑎᑕᐅᓯᒪᓂᖏᑦ ᑕᐃᒃᑯᐊ ᓄᒃᑎᖅᑕᐅᓚᐅᖅᓯᒪᔪᑦ, ᐊᒻᒪᓗ ᖁᕕᐊᓇᖏᑦᑐᒃᑰᖅᓯᒪᕐᔪᐊᕐᓂᖏᓐᓄᑦ ᐊᑐᓚᐅᖅᓯᒪᔭᖏᓐᓂᒃ ᑕᐃᔅᓱᒪᓂ. 
ᐃᓚᒌᑦ ᐃᓄᐃᑦ 19−ᖑᓪᓗᑎᒃ ᐃᓄᒃᔪᐊᒥᐅᑕᐃᑦ, ᐊᒻᒪᓗ ᐱᖓᓱᑦ ᐃᓚᒌ
ᑐᑦ ᒥᑦᑎᒪᑕᓕᖕᒥ ᓄᒃᑎᖅᑕᐅᓚᐅᖅᓯᒪᔪᑦ 1200 ᑭᓛᒥᑕᓂᒃ ᐊᖏᕐᕋᕆᔭᒥᓂᒃ, ᖃᐅᔨᒪᖏᑖᓗᖏᓐᓄᑦ, ᐊᒃᓱᕈᕐᓇᖅᑐᒻᒪᕆᐊᓗᖕᒧᑦ ᐊᕙᑎᖃᖅᑑᔪᒧᑦ. ᐱᓇᓱᐊᖅᓯᒪᐃᓐᓇᐃᓐᓂᖏᑦ ᐊᓐᓇᐅᒪᓂᖅ ᖃᑭᒪᓂᖅ ᐊᔪᖏᓐᓂᕆᓯᒪᕚᑦ ᐃᓅᖏᓐᓇᕈᓐᓇᕐᓂᖅ ᖁᑦᑎᒃᑐᕐᒥᐅᓂ, ᐊᔾᔨᒋᖏᑕᒻᒪᕆᐊᓗᐊᓂᒃ ᓱᖏᐅᑎᓯᒪᖏᑖᓗᖏᓐᓂᒃ ᓄᓇᒧᐊᖅᑕᐅᓯᒪᓪᓗᑎᒃ,  ᐅᖓᓯᒃᑐᒥᒃ ᖃᐅᔨᒪᓚᐅᖅᑕᖓᓐᓂᒃ ᓄᓇᑐᖃᕐᒥᓂᒃ. 
ᒪᒥᐊᓐᓂᐅᓯᒪᔪᖅ ᐃᓄᒃᔪᐊᒥ ᓯᕗᓪᓕᖅᐹᖑᓚᐅᖅᑐᖅ ᐊᑐᖅᑕᐅᔪᓂ ᐃᓚᐅᕝᕕᒋᓯᒪᓚᐅᖅᑕᕋ ᒥᓂᔅᑕᐅᓪᓗ ᑕᒡᕗᖓ ᐃᖃᓇᐃᔭᕐᕕᖕᒧᑦ. ᑕᐃᒪᐃᓐᓂᕐᒧᑦ, ᐅᕙᓐᓄᑦ ᐱᒻᒪᕆᐊᓘᓂᖃᓗᐊᖅᐳᖅ, ᐊᒻᒪᓗ ᓇᓪᓕᐅᑎᓂᖓ ᐊᑕᐅᓯᕐᒥᒃ ᐊᕐᕋᒍᒥᒃ ᐅᕙᓐᓄᑦ ᐃᓱᒪᒃᓴᖅᓯᐅᕐᕕᓕᖅᓱᓂ ᖃᓄᖅ ᐱᓕᕆᓯᒪᖕᒪᑖ ᑕᐃᒪᖓᐅᓚᐅᖅᑐᒥᒃ. 
ᒐᕙᒪᒋᔭᕗᑦ ᐱᓂᐊᕐᓂᖃᖅᐳᖅ ᓴᓇᕙᓪᓕᐊᓂᖅ  ᐊᒻᒪᓗ ᓴᖏᓂᖅᑖᖅᑎᑦᑎᕙᓪᓕᐊᓂᖅ ᐊᑕᖃᑎᒌᖕᓂᑦᑎᓐᓂᒃ ᑕᒪᐃᓐᓂ ᐃᓄᐃᑦ ᓄᓇᖏᓐᓂᒃ ᐊᒻᒪᓗ ᑲᑐᔾᔨᖃᑎᒌᖏᓐᓂᒃ. ᐱᓕᕆᖃᑎᒌᖕᓂᒃᑯᑦ, ᐅᔾᔨᖅᑐᑦᑎᐊᕈᓐᓇᖅᑐᒍᑦ ᑕᒪᒃᑯᐊ ᓄᓇᓖᑦ ᐊᔪᖅᓴᖏᑦᑑᓂᖏᓐᓂᒃ, ᖃᓄᐃᖏᑦᑑᓂᖏᓐᓂᒃ, ᐊᒻᒪᓗ ᓴᖏᔫᓂᖏᓐᓂᒃ.” 

